3 архітэктурнай спадчыны

У віхуры бурных падзей 20 стагоддзя помнікі архітэктуры ў Хойніцкім раёне амаль не захаваліся. Тым больш каштоўнымі з'яўляюцца і патрабуюць дбайных адносін тыя з іх, што засталіся на гэтай зямлі і напамінаюць нам аб яе архітэктурным мінулым.

У цэнтры Хойнікаў на рубяжы 19-20 стагоддзяў быў сфарміраваны сядзібны комплекс, які ўключаў сядзібны дом і парк. Дом - двухпавярховы прамавугольны ў плане будынак, да якога асіметрычна прыбудавана квадратная вежа. Галоўны ўваход вырашаны тамбурам і тэрасай. На чырвоным фоне цагляных сцен вылучаюцца атынкаваныя і пачрарбаваныя ў белы колер дэталі архітэктурнага дэкору - ліштвы, карнізы, руст. У пластыцы фасадаў выкарыстаны утрыраваныя формы класіцызму (франтоны, калонкі, сухарыкі), рэнесансу (арачныя нішы з ракавінамі), матывы сярэдневяковай замкавай архітэктуры (зубчастыя парапеты, байніцы). Планіроўка калідорная з вылучэннем параднай групы памяшканняў. Міжпаверхавая лесвіца знаходзіцца ў цэнтральным квадратным у плане вестыбюлі. Сядзібны дом - помнік эклектычнай архітэктуры.

Парк пейзажна-рэгулярнага тыпу планіроўкі. Прамавугольная сетка алей абмяжоўвае паркавыя курціны. Тут растуць мясцовыя пароды дрэў (асіна, ліпа, клён, лістоўніца). Уязная алея вылучана чатырохпілоннай брамай.

На паўночнай ускраіне вёскі Барысаўшчына, на беразе р. Гаранка, у 2-й палавіне 19 - пачатку 20 стагоддзя была закладзена сядзіба. У аснову кампазіцыі ансамбля пакладзена рэгулярная планіроўка, якой падпарадкаваны ўсе пабудовы: сядзібны дом (не збярогся), жылыя і гаспадарчыя будынкі, парк. Усе пабудовы з цэглы, неатынкаваныя. Дамінуе будынак бровара, вырашаны ў выглядзе квадратнага ў плане аб'ёму з круглымі ў сячэнні вежачкамі па вуглах. Архітэктурны дэкор у стылі псеўдаготыкі. Аднапавярховыя прамавугольныя у плане жылыя будынкі дэкарыраваны стылізаванымі порцікамі і фрызамі геаметры  чнага малюнку. Парк пейзажнага тыпу з сажалкай авальнай формы. Тут растуць дрэвы амаль 100 відаў (бяроза, самшыт вечназялёны, цюльпанавае дрэва, шаўкоўніца белая, ліпа американская, дуб, хвоя, туя заходняя і інш.). Да сядзібы прымыкае пладовы сад, абгароджаны мураванай сцяной, уздоўж якой пасаджаны дрэвы. Сядзіба - помнік эклектычнай архітэктуры.
У 19 стагоддзі існаваў хойніцкі сядзібны дом. Драўляны будынак на цагляным падмурку меў рысы стылю ампір. Прамавугольны ў плане выцягнуты па падоўжнай восі дом завяршаўся вальмавым дахам. Сцены былі ашаляваны гарызантальна, ліштвы з трохвугольнымі франтончыкамі аздаблялі высокія прамавугольныя вокны. Галоўны ўваход афармляў манументальны порцік тасканскага ордэра з 4 пар калон, што трымалі развіты класічны антаблемент. Да адной з тарцовых сцен дома быў прыбудаваны Т-падобны ў плане флігель, да другой - галерэя, аналагічная паводле свайго архітэктурнага вырашэння порціку галоўнага фасада. Недалёка ад дома знаходзілася капліца - мураванае квадратнае ў плане цэнтральнае збудаванне, фланкіраванае 4 вуглавымі шатровымі вежачкамі. Каля яе быў насыпаны курган.

Сядзібны дом у вёсцы Барысаўшчына

